
	Ի պատասխան Ձեր կողմից սույն թվականի փետրվարի 17-ին ներկայացված թիվ ԴԽ//3984-2025՝ ««Կարեն Դեմիրճյանի անվան մարզահամերգային համալիր» փակ բաժնետիրական ընկերությանը տրամադրված բյուջետային վարկը կանոնադրական կապիտալում ներդնելու համար ցուցանիշներ սահմանելու և կանոնադրական կապիտալ ավելացնելու մասին» ՀՀ կառավարության որոշման նախագծի վերաբերյալ գրության՝ հայտնում ենք հետևյալը.
Նախագծով նախատեսվում է սահմանել «Կարեն Դեմիրճյանի անվան մարզահամերգային համալիր» ՓԲԸ-ի (այսուհետ՝ Ընկերություն) կողմից ապահովման ենթակա ցուցանիշները 2024 թվականին ՀՀ պետական բյուջեից Ընկերությանը տրամադրված վարկի՝ վերջինիս կանոնադրական կապիտալում ներդրման նպատակով՝ ի կատարումն ՀՀ կառավարության 2024թ․ նոյեմբերի 15-ի թիվ 1796-Ն որոշման (այսուհետ՝ Որոշում) 6-րդ կետի։
Համաձայն Նախագծի՝ Ընկերության կողմից սահմանվել են հետևյալ ցուցանիշները՝
	1) Ընկերության օդափոխության համակարգի վերազինման, հակահրդեհային համակարգի ստեղծման և նշված համակարգերի վերազինման նպատակով էլեկտրական համակարգի արդիականացման աշխատանքների ավարտ՝ մինչև 2026 թվականի հուլիսի 1-ը,
		2) օդափոխության, հակահրդեհային և էլեկտրական համակարգերը Հայաստանի Հանրապետության նորմերին համապատասխանության վերաբերյալ Քաղաքաշինության, տեխնիկական և հրդեհային անվտանգության տեսչական մարմնի կողմից եզրակացության ապահովում,
		3) Մարզահամերգային համալիրի պահպանության դրամաշնորհից հրաժարում՝  2027 թվականին 50 տոկոսի չափով, 2028 թվականին՝ ամբողջությամբ։
		Վերոգրյալի կապակցությամբ, անհրաժեշտ է նշել, որ մեր կողմից, Ընկերության և Պետական գույքի կառավարման կոմիտեի ներկայացուցիչների հետ տեղի ունեցած աշխատանքային քննարկման արդյունքներով ավելի վաղ առաջարկվել էր KPI-ների սահմանման հետևյալ տրամաբանությունը.
· սահմանել առաջին խումբ ցուցանիշներ, որոնց ապահովման պայմաններում միայն (փաստացի պետք է կատարված համարվեն մինչև վարկի մարման ժամկետի լրանալը) տրամադրված միջոցները կհամարվեն ներդրում կանոնադրական կապիտալում (պայմանական անվանենք՝ նախնական KPI-ներ)։ Նախնական KPI-ները պետք է լինեն այնպիսի ցուցանիշներ, որոնք կնկարագրեն անհրաժեշտ անվտանգության համակարգերի առկայությունը և բավարար չափանիշներին համապատասխանությունը։ Կարևոր է, որ դրանք լինեն չափելի և որոնցով հնարավոր լինի հստակ գնահատել՝ արդյո՞ք համապատասխան համակարգերը հավուր պատշաճի ներդրվել են, թե` ոչ։ Որպես օրինակ՝ կարող է դիտարկվել միջազգային տարբեր ստանդարտներին համապատասխանության հավաստումները՝ հաշվի առնելով, որ աշխատանքային քննարկման ժամանակ ընդգծվել էր, որ դրանց բացակայությունը թույլ չի տալիս մի շարք միջազգային հեղինակավոր միջոցառումներ կազմակերպել Ընկերությունում։ 
· սահմանել երկրորդ խումբ ցուցանիշներ, որոնց ապահովումը կլինի կանոնադրական կապիտալում ներդրման հետագա արդյունքը․ հետևանքային ցուցանիշներ։ Այս ցուցանիշները մեզ՝ որպես ներդրողի, թույլ կտան հետագայում գնահատելու, թե ներդրված համակարգերի արդյունքում ինչ ֆինանսատնտեսական օգուտներ են գեներացվելու Ընկերությունում (բիզնես պլանի տրամաբանությամբ)։ 
		Հիմք ընդունելով վերոնշյալը՝  հատկանշական է, որ Նախագծով նախանշված 1-ին և 2-րդ ցուցանիշները մասամբ ապահովում են մեր կողմից առաջարկվող առաջին խմբի ցուցանիշների պահանջները։ Սակայն վերջինիս ուղղությամբ անհրաժեշտ ենք համարում ոչ միայն ՀՀ քաղաքաշինական ստանդարտներին համապատասխանության նվազագույն պահանջի սահմանումը, այլև՝ միջազգային ստանդարտներին համապատասխանության հավաստման պայմանի սահմանումը, որի արդյունքում միջազգային հեղինակություն ունեցող միջոցառումները կարող են կազմակերպվել Ընկերությունում (օրինակ՝ 2024 թվականին տեղի ունեցած ՎԶԵԲ գործարար համաժողովը, որը կազմակերպվել էր մասնավոր հաստատությունում): Այնուհետև, առաջարկում ենք 1-ին և 2-րդ ցուցանիշները ձևակերպել որպես առաջին խումբի՝ ապահովման ենթակա 1-ին KPI:
Որպես առաջին խմբի՝ ապահովման ենթակա 2-րդ KPI առաջարկում ենք սահմանել օրինակ՝ անվտանգության համակարգերի վերազինման արդյունքում նախատեսվող միջոցառումների փաստացի կնքված պայմանագրերի կամ պայմանավորվածությունների քանակը։
Երկրորդ խմբի՝ ապահովման ենթակա ցուցանիշների համատեքստում անհրաժեշտ է սահմանել այնպիսի ֆինանսատնտեսական արդյունքային ցուցանիշներ, որոնք կենթադրեն և կապահովեն հավելյալ երկարաժամկետ օգուտներ Ընկերության համար՝ կարևորելով նաև թիրախային ցուցանիշների սահմանումը, ինչպես օրինակ՝ իրականացվող միջոցառումների փաստացի կնքված պայմանագրերի քանակի աճ, ծախսերի կրճատման և եկամուտների (օրինակ. տոմսերի վաճառքից, վարձակալությունից, ծրագրերից և այլն) ավելացման ցուցանիշներ, միջոցառումներին, մարզական խաղերին, համերգներին, ցուցահանդեսներին և այլ իրադարձություններին մասնակցող մարդկանց քանակի աճ, անցկացվող երիտասարդական, կրթական, մշակութային միջոցառումների թվի աճ, հետևաբար նաև վերջիններիս արդյունքում շահութաբերության մակարդակի աճ և այլն:
Վերոնշյալ 2 խումբ ցուցանիշների պատշաճ սահմանման պարագայում միայն կապահովվի Որոշման 6-րդ կետով սահմանված պահանջը։
Միաժամանակ, եթե վերոնշյալ ցուցանիշները հնարավոր չէ սահմանել, ապա կարելի եզրակացնել, որ տվյալ դեպքում կառավարությունը, որպես ներդրող, չի ներկայացվել բավարար և անհրաժեշտ տեղեկատվության՝ որոշում կայացնելու համար: Այս դեպքում համաձայն կառավարության որոշման առաջարկում ենք դիտարկել վարկի վերակառուցումը՝ ամբողջական շուկայական պայմաններով: 
	































Չի ընդունվել
[bookmark: _Hlk191566467]Հաշվի առնելով մարզահամերգային համալիր կառույցը որպես բարձր ռիսկայնության աստիճանի (IV և բարձր կատեգորիայի), ինչպես նաև հատուկ և կարևորագույն նշանակություն ունեցող օբյեկտ համարվելու հանգամանքը՝ օդափոխության և հակահրդեհային համակարգերի առկայությունը, համակարգերի հավուր պատշաճի ներդրված լինելը, բավարար չափանիշներին համապատասխանությունը չափելու, հաստատելու և ընդունելու պատասխանատվությունը ստանձնում են սահմանված աշխատանքների գծով աշխատանքներն իրականացնող կապալառուները, տեխնիկական հսկողություն և հեղինակային հսկողություն իրականացնող ընկերությունները, որոնք էլ իրենց հերթին պետք է բավարարեն ՀՀ կառավարության 2015 թվականի մարտի 19-ի N 596-Ն որոշմամբ սահմանված՝  Քաղաքաշինության Կոմիտեի տրամադրած 1-ին դասի լիցենզիա ունենալու պարտադիր պահանջին։ 
Միջազգային տարբեր ստանդարտներին համապատասխանության հավաստումները կարող են տրամադրել միջազգային ճանաչում ունեցող սերտիֆիկացման միջազգային մարմինները՝ համապատասխանության աուդիտ իրականացնելու արդյունքում, որն էլ ենթադրում է հավելյալ ֆինանսական ներդրումների անհրաժեշտություն։ Նշված գործընթացն իրականացնելու համար կարող է պահանջվել բավականին երկար ժամանակ, ընդհուպ մինչև 5 տարի։    
2024 թվականին տեղի ունեցած ՎԶԵԲ գործարար համաժողովի մասով, խնդիրը ոչ թե համակարգերի բացակայությունն էր, այլ կառույցում ազբեստ նյութի առկայությունը, որը հետագայում հարկավոր է դիտարկել որպես առանձին խնդիր՝ իր համապատասխան գործառույթներով և ֆինանսական ծախսերով։ 
Բիզնես պլանի տրամաբանության մասով, հարկ է նշել, որ օդափոխության, հակահրդեհային և էլեկտրական համակարգերի արդիականացման աշխատանքները, որպես ներդրում այդքան էլ չի ենթադրում ընկերության բիզնեսի բաղկացուցիչ կամ ձեռնարկատիրական գործունեության ֆինանսական արդյունքի հավելում։	
Մարզահամերգային համալիրը հյուրընկալում է տարեկան մոտ 280,000-ից 300,000 մարդ՝ չունենալով մարդու կյանքի համար անվտանգության կարևորագույն չափանիշների առկայություն։ Այս համատեքստում հարկավոր է նկատի ունենալ, որ 2026 թվականին մարզահամերգային համալիրում կայանալիք Կենսաբազմազանության մասին կոնվենցիայի կողմերի 17-րդ համաժողովի (COP 17)  միջոցառման կազմակերպիչները նույնպես պահանջ են ներկայացրել նշված համակարգերի առկայության ու անվտանգային միջավայրի ապահովման գծով։ 
Մարզահամերգային համալիրը  պետության համար ռազմավարական նշանակություն ունեցող  գրեթե բոլոր  միջոցառումների (սպորտային միջազգային մրցաշարեր, կոնֆերանսներ, համաժողովներ, ցուցահանդեսներ, համերգներ) անցկացման վայրն է, որը խթանում է զբոսաշրջության ոլորտի զարգացմանը՝ նպաստելով ոչ միայն երկրի տնտեսության զարգացմանը, այլև հանդիսանում է պետության միջազգային ճանաչման և հանրահռչակման կարևոր նախապայման։ Թվարկված միջոցառումները իրականացվում են պետական ֆինանսավորմամբ, որի արդյունքում մարզահամերգային համալիրը ակամա բախվում է  պետական և միջազգային հեղինակություն ունեցող միջոցառումների անցկացման նպատակով տարածքի տրամադրման համար ցածր գնային առաջարկ ներկայացնելու խնդրին, կամ առաջարկված գնի սակարկելու խնդրին՝ ընդհուպ մինչև ինքնարժեք, այս պարագայում անիրատեսական է սահմանել այնպիսի ֆինանսատնտեսական արդյունքային ցուցանիշներ, ինչպիսիք են վերոնշյալ միջոցառումների գծով եկամուտների ավելացում կամ շահութաբերության մակարդակի աճ։ 
Սույն նախագծով Պետական բյուջեից տրամադրված վարկի ընկերության կանոնադրական կապիտալում ներդրման համար ընկերության կողմից ապահովման ենթակա ֆինանսական ցուցանիշ առաջարկվում է Մարզահամերգային համալիրի պահպանության դրամաշնորհից հրաժարում՝  2027 թվականին 50 տոկոսի չափով, 2028 թվականին՝ ամբողջությամբ։

	2. ՀՀ կրթության, գիտության, մշակույթի և սպորտի նախարարություն
	11.02.2025թ.

	
	01/17.2/3723-2025

	ՀՀ կրթության, գիտության, մշակույթի և սպորտի նախարարությունը «Կարեն Դեմիրճյանի անվան մարզահամերգային համալիր» փակ բաժնետիրական ընկերությանը տրամադրված բյուջետային վարկը կանոնադրական կապիտալում ներդնելու համար ցուցանիշներ սահմանելու և կանոնադրական կապիտալ ավելացնելու մասին» ՀՀ կառավարության որոշման նախագծի վերաբերյալ առաջարկություններ և դիտողություններ չունի:
	

Ընդունվել է ի գիտություն

	3․ ՀՀ արդարադատության նախարարություն
	19․02․2025թ․

	
	/27.3/6959-2025

	«Կարեն Դեմիրճյանի անվան մարզահամերգային համալիր» փակ բաժնետիրական ընկերությանը տրամադրված բյուջետային վարկը կանոնադրական կապիտալում ներդնելու համար ցուցանիշներ սահմանելու և կանոնադրական կապիտալ ավելացնելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) հայտնում ենք հետևյալը․
1․ Նախագծի 1-ին կետով սահմանվում է «Կարեն Դեմիրճյանի անվան մարզահամերգային համալիր» փակ բաժնետիրական ընկերությանը 2024 թվականի Հայաստանի Հանրապետության պետական բյուջեից տրամադրված վարկի ընկերության կանոնադրական կապիտալում ներդրման համար ընկերության կողմից ապահովման ենթակա ցուցանիշները՝
	1) Կարեն Դեմիրճյանի անվան մարզահամերգային համալիրի օդափոխության համակարգի վերազինման, հակահրդեհային համակարգի ստեղծման և նշված համակարգերի վերազինման նպատակով էլեկտրական համակարգի արդիականացման աշխատանքների ավարտ՝ մինչև 2026 թվականի հուլիսի 1-ը․
	2) օդափոխության, հակահրդեհային և էլեկտրական համակարգերը Հայաստանի Հանրապետության նորմերին համապատասխանության վերաբերյալ Քաղաքաշինության, տեխնիկական և հրդեհային անվտանգության տեսչական մարմնի կողմից եզրակացության ապահովում․
	3) Մարզահամերգային համալիրի պահպանության դրամաշնորհից հրաժարում՝  2027 թվականին 50 տոկոսի չափով, 2028 թվականին՝ ամբողջությամբ։
Նախագծի նախաբանում հղում է կատարվել «Բաժնետիրական ընկերությունների մասին» Օրենքի 34-րդ հոդվածին, որով սահմանվում է կանոնադրական կապիտալի փոփոխման կարգը և 35-րդ հոդվածին, որով սահմանվում է կանոնադրական կապիտալի ավելացման կարգը։ Միաժամանակ Նախագծի նախաբանում հղում է կատարվել ՀՀ կառավարության 2024 թվականի նոյեմբերի 15-ի N1796-Ն որոշման 6-րդ կետին, համաձայն որի՝ ՀՀ ֆինանսների նախարարին և ՀՀ տարածքային կառավարման և ենթակառուցվածքների նախարարին հանձնարարվում է՝ սույն որոշման 5-րդ կետով սահմանված դրույթն ապահովելու նպատակով՝ սույն որոշումն ուժի մեջ մտնելուց հետո եռամսյա ժամկետում ՀՀ կառավարություն ներկայացնել առաջարկություն՝ վարկի վերաֆինասավորման վերաբերյալ։ Նույն որոշման 5-րդ կետով սահմանվում է, որ «Կարեն Դեմիրճյանի անվան մարզահամերգային համալիր» փակ բաժնետիրական ընկերությանը տրամադրվող վարկն իր գործողության ընթացքում կարող է փոխակերպվել կանոնադրական կապիտալում ներդրման՝ «Կարեն Դեմիրճյանի անվան մարզահամերգային համալիր» փակ բաժնետիրական ընկերության կողմից համապատասխան ֆինանսատնտեսական ցուցանիշների ապահովման դեպքում։ Բացի այդ, Նախագիծը նախատեսվում է ընդունել անհատական իրավական ակտի տեսքով, որի կապակցությամբ հարկ է նկատի ունենալ «Նորմատիվ իրավական ակտերի մասին» օրենքի 2-րդ հոդվածի 1-ին մասի 5-րդ կետը, համաձայն որի՝ անհատական իրավական ակտը նորմատիվ իրավական ակտի հիման վրա և դրան համապատասխան ընդունված գրավոր իրավական ակտ է, որը սահմանում է վարքագծի կանոն կամ առաջացնում է փաստական հետևանքներ և վերաբերում է միայն դրանում անհատապես նշված անձի կամ անձանց։
Վերոնշյալ դրույթներից բխում է, որ Նախագծի նախաբանում հղում կատարված նորմերը հնարավորություն չեն տալիս ՀՀ կառավարությանը սահմանելու ՀՀ պետական բյուջեից տրամադրված վարկի ընկերության կանոնադրական կապիտալում ներդրման համար ընկերության կողմից ապահովման ենթակա ցուցանիշները։
Նշվածը հաշվի առնելով գտնում ենք, որ Նախագծի 1-ին և 2-րդ կետերն ունեն վերանայման կարիք։
2․ Նախագծի 1-ին կետի 2-րդ ենթակետով նշվում է, որ Քաղաքաշինության, տեխնիկական և հրդեհային անվտանգության տեսչական մարմնի կողմից պետք է ապահովվի օդափոխության, հակահրդեհային և էլեկտրական համակարգերի Հայաստանի Հանրապետության նորմերին համապատասխանության վերաբերյալ եզրակացությունը։ Սույն կարգավորումն ունի վերանայման կարիք, հիմք ընդունելով Հայաստանի Հանրապետության վարչապետի 2018 թվականի հունիսի 11-ի N730-Լ որոշումը, որով հաստատված են այն ոլորտները, որի վերաբերյալ Քաղաքաշինության, տեխնիկական և հրդեհային անվտանգության տեսչական մարմնի կողմից տրամադրվում է եզրակացություն։
Նույն դիտարկումը վերաբերում է Նախագծի 4-րդ կետի 1-ին ենթակետին։
3․ Նախագծի 3-րդ կետով նախատեսվում է Կարեն Դեմիրճյանի անվան մարզահամերգային համալիրի օդափոխության համակարգի վերազինման, հակահրդեհային համակարգի ստեղծման և նշված համակարգերի վերազինման նպատակով էլեկտրական համակարգի արդիականացման նպատակով տրամադրված բյուջետային վարկի օգտագործված (ներառյալ հաշվարկված վերաֆինանսավորման տարեկան տոկոսադրույքին համապատասխան հաշվարկված գումարը) մասի չափով ներդնել ընկերության կանոնադրական կապիտալ՝ լրացուցիչ բաժնետոմսերի թողարկման և տեղաբաշխման միջոցով։ Հաշվի առնելով «Բաժնետիրական ընկերությունների մասին» օրենքի 35-րդ հոդվածի 1-ին մասը, համաձայն որի՝ ընկերությունն իրավունք ունի բաժնետոմսերի անվանական արժեքը մեծացնելու կամ լրացուցիչ բաժնետոմսեր տեղաբաշխելու միջոցով ավելացնել իր կանոնադրական կապիտալը, առաջարկում ենք սույն կարգավորման մեջ «բաժնետոմսերի թողարկման» ձևակերպումը վերանայել։
	







1․ Չի ընդունվել
Սույն Նախագիծը վերաբերում է միայն «Կարեն Դեմիրճյանի անվան մարզահամերգային համալիր» ՓԲԸ-ին, ում կողմից համապատասխան ֆինանսատնտեսական ցուցանիշների ապահովման դեպքում բյուջետային վարկը կարող է փոխակերպվել կանոնադրական կապիտալում ներդրման։ 
Նշված դրույթը սահմանվել է ՀՀ կառավարության 2024թ․ նոյեմբերի 15-ի թիվ 1796-Ն որոշման 5-րդ կետով, իսկ նույն որոշման 6-րդ կետով սահմանվել է, որ այդ դրույթն ապահովելու նպատակով՝ ՀՀ ֆինանսների նախարարության և ՀՀ տարածքային կառավարման և ենթակառուցվածքների նախարարության կողմից ՀՀ կառավարություն պետք է ներկայացվի վարկի վերաֆինանսավորման վերաբերյալ առաջարկու-թյուն։ 
 































2․ Ընդունվել է ի գիտություն։
Նախագիծը համաձայնեցման է ներկայացվել Քաղաքաշինության, տեխնիկական և հրդեհային անվտանգության տեսչական մարմին, որը Նախագծի վերաբերյալ դիտողություններ և առաջարկություններ չունի։
 







3․ Ընդունվել է
Նախագծի 3-րդ կետում կատարվել է համապատասխան փոփոխություն։



	4. ՀՀ Ներքին գործերի նախարարություն
	13.02.2025թ.

	
	

	        Ի պատասխան Ձեր` 06.02.2025թ. թիվ ԴԽ//3984-2025 գրության՝ ՀՀ ներքին գործերի նախարարությունում ուսումնասիրվել է «Կարեն Դեմիրճյանի անվան մարզահամերգային համալիր» փակ բաժնետիրական ընկերությանը տրամադրված բյուջետային վարկը կանոնադրական կապիտալում ներդնելու համար ցուցանիշներ սահմանելու և կանոնադրական կապիտալ ավելացնելու մասին» ՀՀ կառավարության որոշման նախագիծը, որի վերաբերյալ առաջարկություններ և առարկություններ չկան:
	

Ընդունվել է ի գիտություն

	5․ ՀՀ քաղաքաշինության կոմիտե
	17.02.2025թ.

	
	01/18/2409-2025

	[bookmark: _Hlk182234244]««Կարեն Դեմիրճյանի անվան մարզահամերգային համալիր» փակ բաժնետիրական ընկերությանը տրամադրված բյուջետային վարկը կանոնադրական կապիտալում ներդնելու համար ցուցանիշներ սահմանելու և կանոնադրական կապիտալ ավելացնելու մասին» Կառավարության որոշման նախագծի վերաբերյալ Քաղաքաշինության կոմիտեն դիտողություններ և առաջարկություններ չունի։
	Ընդունվել է ի գիտություն

	6․ Քաղաքաշինության, տեխնիկական և
հրդեհային անվտանգության տեսչական մարմին
	27․02․2025թ․

	
	ՔՏՄ/06․1․7/5855-25

	Ի պատասխան Ձեր՝ 2025 թվականի փետրվարի 07-ի թիվ ԴԽ//3984-2025 գրության հայտնում եմ, որ ՀՀ քաղաքաշինության, տեխնիկական և հրդեհային անվտանգության տեսչական մարմինը «Կարեն Դեմիրճյանի անվան մարզահամերգային համալիր» փակ բաժնետիրական ընկերությանը տրամադրված բյուջետային վարկը կանոնադրական կապիտալում ներդնելու համար ցուցանիշներ սահմանելու և կանոնադրական կապիտալ ավելացնելու մասին» ՀՀ կառավարության որոշման նախագծի վերաբերյալ դիտողություններ ու առաջարկություններ չունի։
	Ընդունվել է ի գիտություն

	7․ ՀՀ վարչապետի աշխատակազմի իրավաբանական վարչություն
	17․03․2025թ․

	
	02/16.7/8334-2025

	Նախագծի նախաբանում որպես լիազորող նորմ նշված են «Բաժնետիրական ընկերությունների մասին» օրենքի 34-րդ և 35-րդ հոդվածները, սակայն դրանք լիազորող նորմ չեն պարունակում սույն որոշման ընդունման համար: Համաձայն «Նորմատիվ իրավական ակտերի մասին» օրենքի 13-րդ հոդվածի 1-ին մասի՝ ենթաօրենսդրական նորմատիվ իրավական ակտը ունենում է նախաբան, որում նշվում է օրենսդրական իրավական ակտի հոդվածը կամ մասը, որը ներառում է Սահմանադրության 6-րդ հոդվածի 2-րդ մասով սահմանված լիազորող նորմեր: Հիմք ընդունելով նշված դրույթը՝ նախագծի նախաբանում անհրաժեշտ է սահմանել միայն սույն որոշման ընդունման համար կառավարությանը համապատասխան լիազորություն վերապահող իրավական ակտի հոդվածը կամ մասը, իսկ ոչ վերաբերելի դրույթների ամրագրման անհրաժեշտությունը բացակայում է: 
	Ընդունվել է
Նախագծի նախաբանից հանվել է «Բաժնետիրական ընկերությունների մասին» օրենքի 34-րդ և 35-րդ հոդվածները։


	7․ ՀՀ վարչապետի աշխատակազմ 
	11․04․2025թ․

	
	02/16.7/11962-2025

	Ձեզ է վերադարձվում ««Կարեն Դեմիրճյանի անվան մարզահամերգային համալիր» փակ բաժնետիրական ընկերությանը տրամադրված բյուջետային վարկը կանոնադրական կապիտալում ներդնելու համար ցուցանիշներ սահմանելու և կանոնադրական կապիտալն ավելացնելու մասին» ՀՀ կառավարության որոշման նախագիծը՝ հիմք ընդունելով Ֆինանսատնտեսական նախարարական կոմիտեի 01.04.2025թ. նիստի N ԿԱ/97-2025 արձանագրության 13-րդ կետը:
	Ընդունվել է
[bookmark: _GoBack]Որոշման նախագծում ցուցանիշների մասով կատարվել է համապատասխան փոփոխություններ։





